
Dell’AneideCanto v.









Llà’ncoppa se ’mpizzaje no gran frascone


	Pe termene a lo curzo, e dove havesse
	A pigliare la vota lo temmone,
	E l’autro spatio scorrere potesse.
	Quanto a lo puosto, pe chiù sfatione,
	Anea voze che a sciorte se mettesse.
	E le galere ’n fila s’ordenaro
	A li puoste, che a sciorte le toccaro,



34.




Stanno li capetanie ’mposomate


	’Ncoppa a la poppa co li casaccune
	Tutte d’oro, e d’argiento arragamate
	E a la capo vezzarre pennacchiune.
	Tutte l’autre de frasche ’ngiorlannate
	Stavano nude pe’nfi a li cauzune,
	E ontate d’huoglio luceano le spalle
	’N facce a lo sole a muodo de cristalle.



35.




Stà seduta la chiorma, e co le braccia


	Stese a li rimme, e co l’arecchie attente
	Pe sentire lo signo, e co la faccia
	Chi sbagottuto stà, chi troppo ardente.
	Pe paura de perdere la caccia
	Gran parpeto de core ogn’uno sente;
	E lo gran desedderio de l’onore
	Mò l’allargava, e mò stregnea lo core.



36.




	Deze appena lo signo la trommetta,
	Che da la fila sfilano, e volavano:
	Strillano tutte, e co na voca stretta
	Tutta l’aria de scumma ’nsaponavano.
	Li Capetanie ’n mano la bacchetta
	Teneano, e chiste, e chille ammenacciavano:
	L’onna, che a tanta botte se spetaccia,
	Facea tempesta ’n miezo a la bonaccia.

